
					ఈ పుట అచ్చుదిద్దబడ్డది

దనుజుఁ డావారిధితలము ఘోరంబు - దనరారఁ బడియె మందరశైల మనఁగఁ

బడియు నాదనుజుండు భానుజుఁ జేరఁ - గడఁకతోడుత మహోగ్రత నేగుదెంచి

బెడిదంబుగా ఱొమ్ముఁ బిడికిటఁ బొడువ - నెడ వచ్చి యదియు నాయెమ్ములు దాఁకఁ

గడిఁది వజ్రము దాఁకఁ గనకాద్రి వెడలు - మిడుగురులో యన మిడుగురు లెగసె4930

దానికిఁ గోపించి తరణినందనుఁడు - దానవాధము నురస్స్థల మారఁ జూచి

యచ్చెరువుగ ముష్టి నమరించి పొడువఁ - జచ్చె నద్భుతబహుసత్వుండు దూలి

వాఁ డంత శాంతపావకుఁడును బోలె - వేఁడిమి చెడి పడ్డ వెఱచి రాక్షసులు

పఱచిరి దివియు భూభాగంబు పగుల - నెఱి దప్పి యెంతయు నీరధి గలఁగ

నప్పుడు దమయన్న యవనిఁ గూలుటయు - నిప్పులు చెదరెడు నెరిచూడ్కు లడరఁ

గొలఁదికి మీఱిన కోపంబుతోడ - నలి నికుంభుఁడు సింహనాదంబు చేసి

కనకరత్నప్రభాకలితమై తనరి - యనయంబు గంధపుష్పార్చితం బైన

పరిఘఁ ద్రిప్పుటయును బ్రహ్మాండ మెల్ల - నురిలెడుగతి నుండె నుగ్రభావమున

నాశ లన్నియు దీరినట్లయ్యె వాయు - పాశంబులును ద్రెస్సి పలువిధం బయ్యె

హనుమంతుఁ డప్పు డుద్ధతి దైత్యుఁ దాఁకి - యినతనూభవునకు నెడసొచ్చి పేర్చె;

ఘోరాజిఁ బరిఘ నికుంభుండు ద్రిప్పి - మారుతివక్ష మున్మత్తుఁడై వ్రేసె

వ్రేసిన నత్యుగ్రవిస్ఫులింగములు - భాసమానంబులై పర్వుచునుండ

నురములో చెయువెట్టి దోయన నపుడు - కర మరుదుగఁ బరిఘము తుమురయ్యె;

వాలినపరిఘంబు వాటున నతఁడు - గాలిచేఁ దూలు వృక్షంబును బోలెఁ

దూలియు ధైర్యంబుతోడ నికుంభు- వాలినపిడికిట వక్షంబు వొడిచెఁ;

బొడచిన నాదైత్యపుంగవు నురము - కడు వ్రస్సి నెత్తురు గ్రమ్ముదెంచుటయు

నతఁడు మహానిలాహతి మహీజంబు - గతిఁ గంప మొందియుఁ గ్రమ్మఱఁ దెలిసి

హనుమంతుఁ బట్టి యుద్ధతి మీఁది కెత్తి - దనుజు లార్వఁగ వియత్తల మెల్ల నద్రువఁ

గడువేగమున వైవఁ గపికుంజరుండు - విడిపించుకొని రణోర్వీస్థలి కుఱికి

విసరి యమ్ములు పారవ్రేసి ఱొమ్మెక్కి - దెస లద్రువఁగఁ దల ద్రుంచి పెల్లార్చె;

నారభసంబున నవనియు మిన్ను - వారిధులును దిశావలయంబు మ్రోసె;

హతశేషరాక్షసు లాలంకలోని - కతిరయంబునఁ జని యారావణునకుఁ

గుంభనికుంభాదిగురుసత్త్వధనులు - కుంభినిమీఁద నాల్గురుదైత్యవరులు

కూలుట చెప్పినఁ గోపించి యసుర - వాలిన ఖరుఁడను వానినందనుని

మకరాక్షుఁ బిలిచి “సమగ్రసైన్యములఁ - బ్రకటంబుగాఁ గూర్చి పరఁగంగ నీవు

రామలక్ష్మణుల మర్కటములఁ జంపి - రా మగఁటిమి” నని రావణుఁ డాడ

		 ఈ పేజీలో చివరి మార్పు 21 ఫిబ్రవరి 2024న 21:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

